
87

Quello a-i atti da cea, di êuggi e de brasse

Paiva che francamente ô ghe dixesse,

Ch’ô l'ëa un matto, un stordio de primma classe

Colombo e chi appoggiava e so stranesse;

Un atro ô paiva, ch’ô se maveggiasse,

Che ô governo ûn tâ viægio ô permettesse;

Atri infin paivan fâ ciarle e scommisse,

Se l'impreisa a riuscisse o a no riuscisse.


88

Ma notavi ciù tristi sentimenti,

E creddeivi sentî ciù forti e spessi

I mogogni, i sûssûri, i crii, i lamenti

In diversci atri gruppi, dove a-i stessi

Seguaci dell’Eroe vexin, parenti

Amighe e amixi ëan tutt’intorno espressi;

Tanto viva e marcâ l’ëa l’esprescion

De disgusto, de raggia e d’espiazion!


89

Veddeivi i figgi strenze a-ô collo i poæ,

E i poæ strenzise a-e brasse i so figgiêu;

Abbattûe, meze matte e desolæ

Veddeivi là moggê, moæ, figge e sêu,

Che baxavan poæ, figgi, maii e fræ

Con centi, con sospii, con dô de chêu,

Comme se andassan quelli â morte, oppù

Lô no dovessan veddili mai ciù.


90

Ma i ciù inqueti e infuriæ, fêua do lamento,

Se passava l’Eroe, l’ammiavan storto,

E ô maledivan quæxi ogni momento,

E ghe pregavan ch’ô restasse morto,

O primma ch’ô spiegasse e veie a-ô vento,

O primma ch’ô sciortisse fêua do porto,

Fabbricatô ciammandolo de guai

Reali co-i so progetti immaginai.

